
HAMAHIRU URTEREN BURUAN liburu bati atzera
heltzea ez da beti ariketa samurra. Zertan den
orain hainbeste egindako irakurketa, nola eragin
dion denboraren iragaiteak, zu zeu zenbatean
zahartu zaren. Are gogoratzen baduzu liburu hura
zela nabarmentzeko modukoa. Baina, noski, hogei
urte zenituen orduan, bizitzaz ez zenekien ezer.
Aurretik ezagutzen zenuen autorea. Bala zeru urdi-
na, 1993koa. Gogoan duzula, zuk
zeuk erositako lehen liburuetako bat.
Gogoan duzula, harri eta belarri utzi
zintuena erabat: zer jaten du mutil
honek hemezortzi urterekin publika-
tzeko halako liburu bat. Demasa.

Urpekari trapuak jantzita, beraz,
hamahiru urte behera egin dut Xabier
Aldairen Bazterrekoak ipuin bilduma-
rekin. Eta, zer nahi duzue esatea, iru-
ditzen zait denborarekin egin duela
hobera, ardoen antzera. Izugarri harri-
tu nau berriz, hamahiru urteren buruan, zer ahots,
zer sendo, zer gordin. Izugarriak –eta hitzaren edo-
zein adieretan– egin zaizkit berriz “Ehiztariak”,
“Jostailuak”, “Uruguai bizi da”, “Han belarra beti
berde baita”. Udan irakurtzeko modukoak denak,
plaian, mendian, etxeko sofan –nik neuk herriko
bestetara ere eramango nituzke, lasai asko–. Baina
irakurtzekoak, berdin udazken, negu, udaberrian.

Pena bakarra daukat, 2000ko Bazterrekoak izatea
Aldairen azken liburu argitaratua. Ez dakit idazten
jarraitzen duen –agian, suerte pixkatekin, bai:
2010ean sari bat irabazi zuen “Lanbrotan” izeneko
ipuinarekin–. Jarraituko balu, ordea, irrika biziz itxa-
rongo nuke idatzi duen horren argitarapena. Bestela
luzeegi egingo baita Bazterrekoak berrirakurtzeko
beste hamahiru urte itxaron behar izatea. n

HONDARRIBIKO musikariak eta musika zaleak bil-
tzen dituen Psilocybe Elkarteak hogei urte bete
dituela-eta, festa antolatu dute abuztuaren 24rako.
Bazkari herrikoia, giroa berotzeko txaranga eta kon-
tzertua prestatu dituzte. Zumardira gerturatzen
denak doan ikusi eta entzun ahal izango ditu “funk
eta soul ukituak, bluesa, rocka eta punk espiritua”
uztartzen dituen Atom Rhumba talde bilbotarra,
Willis Drummond rock-zale baionarrak eta “blues
toxikoena” eta “psychobilly bortitzena” nahasten
dituen Guadalupe Plata taldea (Jaen, Espainia). Alde
zaharraren alboan eta zuhaitzez inguratuta, doinu
gogor eta parrandazaleenek bat egingo dute uda
betean.

Urteurrena ospatzeko, dokumental bat ere ari
dira grabatzen eta hogei urte hauetan elkarteak
antolatutako kontzertuetan eginiko argazkiekin era-
kusketa osatuko dute. Izan ere, zuzenekoak eskain-
tzeko aretoa du elkarteak: Psilocybe Enea. Eraikin
beltz hau, “P” arrosa erraldoiduna, elkartearen
arima da eta emanaldi aretoaz gain entseatzeko loka-
lak, grabazio estudioa eta irratia ditu. Euskal Herri-
ko eta atzerriko talde andana igaro da bertatik, eta
horien irudi aukeratuak jarriko dituzte ikusgai. Piz-
garri gisa, Udalarekin batera Psilocybek antolatzen
duen Baluarte Rock jaialdiaren baitan hiru emanaldi
izango dira abuztuan: Naut eta Kausa Perdida aritu-
ko dira abuztuaren 1ean, Santiago kalean; Luz de
Putas eta Patxuko Nice 8an, Kasino Zaharrean; eta
Imago4 eta Tripimonsters 15ean, Gipuzkoa plazan.
Kultura musikala bizi mantentzen da Bidasoaldean
eta etorkizuna iragana bezain indartsu datorrela era-
kusteko, jai itzela iragarri dute abuztuko azken txan-
parako. Festa gogoa eta musika ona behintzat ez
dira faltako, Beti Mugan, Lif, Sorotan Bele, Dut edo
Kuraia bezalako taldeen sorburuan. n

